
http://www.ngkerk.org.za/noordkaap/nuus.asp
In hierdie uitgawe...

A. Noord-Kaapland: geboue kompleks (6) – Krag is vol draadwerk... Lees verder
B. Jannie Brink word 50 jaar! Lees verder
C. NG Kerk ontsteld oor Deon-Maas-bashing. Lees verder
D. Prof. PF (Flip) Theron getuig vanuit siekbed – “Dag na dag dra Hy ons!”. Lees verder
E. Die kinderhuiskind en spesialisbehandeling. Lees verder
F. VBO - Shepherd Winterweek 2010: “Die impak van die plaaslike missionêre gemeente”. Lees verder
G. Vakature NG Melmoth – Termyn kontrak pos: leraar. Lees verder
A. NOORD-KAAPLAND: GEBOUE KOMPLEKS (6) – KRAG IS VOL DRAADWERK...

In 2008, tydens ’n evaluering en inspeksie van die hospitaal oornaghuis, het ’n bourekenaar gesê dat as jy ’n huis wil koop, loer jy eers hoe dit bo die plafon lyk. Dié raad is ter harte geneem en met die eerste inspeksie is besef dat dringende aandag aan die hele elektrisiteitsnetwerk by die Kestell kompleks gegee moet word. 

Tydens die inspeksie van die kragnetwerk by die nuwe kantoorkompleks is kraaineste ontdek... die netwerk van kragdrade bokant die plafonne in die kantoorkompleks het baie verdag gelyk... die “kragkamer” se deure kon nie sluit nie en was uiters onveilig. Mnr Heyns van Rooyen is gekontak en het die taakspan van deskundige raad voorsien, sodat die elektrisiteitsnetwerk op die hele kampus opgradeer kan word. Dié krag-probleem is onmiddellik aangespreek en alles is nou agter slot en grendel en word nuut beplan en vervang.
Terselfdertyd is sekuriteitsmaatskappye versoek om ’n voorlegging aan die taakspan geboue en toerusting te maak oor ’n sekuriteitstelsel vir die kantoorkompleks.

Saam met sekuriteit is ’n beplanning gedoen ten opsigte van die toegang tot die verskillende afdelings wat by die kompleks gehuisves sal/kan word.

In die nuwe kantore sal geen “draadwerk” en “muisneste” geduld word nie...

Vir artikel en meer foto’s klik op (6) Noord-Kaapland: geboue kompleks – Krag is vol draadwerk...
Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.ngkerk.org.za/noordkaap/gemeentes_body.asp?gemeente_id=93]

Lees volgende week verder... “Brandkamers...
Terug na inhoud



B. JANNIE BRINK WORD 50 JAAR!
[image: image4.bmp]Jannie Brink-Skool het die afgelope naweek hul 50ste bestaansjaar herdenk. Ek deel graag ’n bietjie meer van hierdie besonderse skool...

Jannie Brink-Skool se ontstaan is te danke aan mnr. Jannie Brink en mev. Trudy van de Wall wat die nood van opleibare verstandelik gestremde kinders geïdentifiseer het. Hierdie kinders kan nie ingesluit word in ’n gewone skool nie. Mnr. Brink was ’n onderwyser en diaken van die Ned. Geref. Kerk Kimberley en mev. Van de Wall was ’n maatskaplike werker by Kimberley en Noord-Kaaplandse Geestesgesondheidsvereniging. Op 1 Februarie 1960 is ’n skool met 13 dagleerders in die kerksaal van die Ned. Geref. Kerk Kimberley begin.
Spoedig het aansoeke van oral ingestroom. In 1961 is ’n huis gekoop wat as ’n koshuis ingerig is – die koshuis is “Ruimte” genoem. Die dorpie Kenilworth (aan die buitewyke van Kimberley) is van De Beers gekoop en op Junie 1969 word die Kenilworth Utiliteitsmaatskappy geregistreer.

Mev. Alta Marais (skoolhoof van 1974-1992) het saam met ’n arbeidsterapeut, Iris Weyers ’n volledige leerplan geskryf. Nog ’n leemte in die onderrig van die verstandelik gestremde was dat daar nie ’n geskikte eenvormige godsdiensleerplan was nie. Die algemene sinode van die Ned. Geref. Kerk het geld bewillig sodat mev. Marais vir ’n maand oorsee kon gaan om ander godsdiensleerplanne vir verstandelike gestremdes te ondersoek. Dit sou geskryf word onder toesig van die sinodale Jeugkommissie van die NG Kerk en dan aanvaar word vir elke sentrum wat onderrig gee aan die verstandelik gestremde.

Die leerplan bestaan uit drie dele en word “God praat met my” genoem. Dit word verder onderlig met ’n uitgebreide skyfiereeks, dus handboeke met skyfies. Elke skyfie is deur mev. Marais beplan. Kleursketse is vir elke spesifieke les in die handboek gemaak. Die leerplan sluit lesse vir saalbyeenkomste en klasse in. Twee kunstenaars is gebruik vir die maak van die skyfies. Jannie Brink Skool gebruik steeds die godsdiensplan. Omdat die skyfies verouderd is, is dit in 2009 in ’n DVD omskep.
Met die vyftigjarige fees het die skool ’n konsert gehou. ’n Belewenis! Daar’s gesing – saam met CD’s wat gespeel is – gedans... en gedans... met oorgawe... soveel oorgawe...
En toe sing hulle die lied wat Jay Livingston en Ray Evans geskryf en gekomponeer het “Que Sera, Sera (Whatever Will Be, Will Be)”
When I was just a little girl

I asked my mother, what will I be

Will I be pretty, will I be rich

Here's what she said to me.

Que Sera, Sera,

Whatever will be, will be

The future's not ours, to see

Que Sera, Sera

What will be, will be.

When I was young, I fell in love

I asked my sweetheart what lies ahead

Will we have rainbows, day after day

Here's what my sweetheart said.

Que Sera, Sera,

Whatever will be, will be

The future's not ours, to see

Que Sera, Sera

What will be, will be.

Now I have children of my own

They ask their mother, what will I be

Will I be handsome, will I be rich

I tell them tenderly.

Que Sera, Sera,

Whatever will be, will be

The future's not ours, to see

Que Sera, Sera

What will be, will be.

’n “Ewige moment”... taal ontbreek... maar die wysie bly in my kop en hart... en terwyl ek huis toe ry dink ek aan die woorde op die embleem van Jannie Brink Skool – woorde is deur Gezina Oosthuizen geskryf:

Ek is, I am, Ke nna

Ek vra

Let met be

I can only be

What you let me be

Please

let me

be me

(Mossie Mostert)

C. NG KERK ONTSTELD OOR DEON-MAAS-BASHING
Op Maandagaand 3 Mei net Deon Maas (met ds Awie Louw van die VGK in die ateljee) 'n program aangebied oor die NG Kerk waarin daar (in sy eie woorde) NG-Kerk-bashing gedoen is. Dit het veral gegaan oor die bedenklike rol wat die NG Kerk in die Vrystaat gespeel het – en nog steeds speel, waarin die rassisme van die kerk duidelik sou blyk. Die program was deurspek van onwaarhede (feitefoute) en halwe waarhede, wat 'n perspektief geskep het van die NG Kerk wat die integriteit van die kerk brutaal aan flarde geruk het. Natuurlik is die kerk nie altyd onskuldig en sondeloos nie. Dit is al herhaalde male in die openbaar bely. Wat op verskillende plekke in die land in die kerk gebeur, reflekteer ook nie noodwendig die standpunt(e) van die kerk nie. Daar was egter baie ontstelde reaksie by lidmate oor hierdie program – veral oor die soort (bedenklike) joernalistiek wat gebruik is. By dié geleentheid het Maas ook 'n uitdaging gerig aan die NG Kerk om die “hoek te vat” en hulleself die volgende Maandagaand te kom verdedig. Daar is besluit dat Pieter van Jaarsveld (moderator van die Vrystaatse sinode van die NG Kerk) en Kobus Gerber (Algemene Sekretaris van die NG Kerk) eerskomende Maandag net na 21:00 saam met Maas oor die radio sal optree – dis te sê, indien hy nog steeds daarvoor te vinde is.  Lidmate is welkom om saam te luister en te reageer.

(Kobus Gerber, Anton Pienaar, Ben du Toit)
Terug na inhoud



D. PROF. PF (FLIP) THERON GETUIG VANUIT SIEKBED – “DAG NA DAG DRA HY ONS!”
Prof. PF (Flip) Theron is aan baie in sinodale streek van Noord-Kaapland bekend. Hy het by verskeie geleenthede in die streek opgetree. Hy het dikwels met waardering van ons pogings om die gereformeerde leer te handhaaf en uit te bou, gepraat.

November verlede jaar word hy met pankreas kanker gediagnoseer. Dit het nou versprei en ook die lewer aangetas. Die prognose is nie goed nie.

Des ondanks is hy steeds – wanneer sy kragte hom dit toelaat - besig om teologie te lees en hy wil nog probeer om ’n laaste paar opdragte te voltooi. Hy het ook ’n boek wat persklaar is, gereed en soek nou na ’n uitgewer.

Hy getuig dat hy en sy vrou werklik ervaar dat Psalm 68:20 –“Dag na dag dra Hy ons!” – vir hulle in vervulling gaan.

Ons sal dit aan hulle oordra dat ons hier in die Noord-Kaap vir hulle bid, want ons weet u almal sal vir hulle intree.
(Ds. GJ Duursema: Ned. Geref. Kerk Kimberley-Bet-El)

Ns.

Prof. Flip se getuienis laat my terugdink aan een van sy lesings... Ek onthou dit soos gister en het dit elke jaar met my belydenisklas gedeel voordat ek in die kantoor kom sit het...
Om reg te laat geskied laat ek hom eerder self praat wanneer hy vir Herman Bavinck aanhaal in sy boek, “Vreemde Geregtigheid”, bladsy 17:
“’n Godsdiens wat nie kan troos in rou en smart, in lewe en sterwe nie, kan nie die ware godsdiens wees nie. ’n Godsdiens wat verleë is by ’n siekbed en ’n sterfbed, wat die twyfelende nie bevestig en dié wat neergeboë is, nie kan oprig nie, is nie dié naam werd nie. Die teëstelling tussen waarheid en troos wat so dikwels gemaak word, hoort nie in die godsdiens tuis nie.”

En gaan prof. Flip voort: “Natuurlik nie. Want sy Woord wat die waarheid is, sê immers God is ’n troosryke God. Daarom sing ons by die doop: ‘Dit is my troos dat ek gedoop is, dat ek gedoop is in u Naam’. En tydens die Nagmaal ‘O Jesus, in u lyding kom soek ek troos in nood’”.
(Mossie Mostert)

E. DIE KINDERHUISKIND EN SPESIALISBEHANDELING

Die kind wat van sy ouers verwyder en in ’n kinderhuis geplaas word, is erg getraumatiseer. Dit is nie ’n gewone koshuisplasing nie, want die kind word van sy ouers verwyder om heel dikwels geen kontak met hulle te mag hê nie.

’n Nuwe versorgingsoord, skool, kerk, maatjies en ’n tannie wat na sy behoeftes moet omsien. Die gevoel van verwerping, dat niemand omgee of lief is vir hom/haar nie en ’n verwardheid met die stelsel dra by tot die trauma van die kind.

Om die kind in hierdie proses te ondersteun, verg ’n multi-dissiplinêre benadering wat die volgende dienste insluit: sielkundiges, maatskaplike werkers, fisio-,arbeids-en spraakterapeute, dokters, ens. Hierdie dienste is duur en word deur die kinderhuis ingekoop om die kind in totaliteit te ondersteun. Hierdie kostes word nie deur enige subsidies gedek nie. Die kinders kan wel van die klinieke en die staat se dienste gebruik maak, maar dit verg baie tyd en geduld. Die roete is dikwels nie tot voordeel van die kind se behandelingsprogram nie aangesien dit geweldig lank neem om afsprake te kry.

Wanneer u genader word om skenkings te maak ten opsigte van vleis, groente, toiletware of nie-bederfbare produkte, dan is dit om die geld wat normaalweg op die produkte spandeer sou word te gebruik om te betaal vir die spesialisdienste wat die kinders benodig.

Ons missie/visie is om ’n goed gebalanseerde kind in die samelewing te plaas wat waarde kan toevoeg tot die gemeenskap waarin hy/sy teruggeplaas word. Hy/sy moet weer vertroue in homself en die gemeenskap vind sodat hy/sy bemagtig is om met ander mense in die gemeenskap te kommunikeer en hulle te vertrou.

U volgehoue omgee, liefde en u betrokkenheid by die kinderhuis by al sy kampusse beteken vir die kind en die personeel ontsettend baie.

Kontak gerus vir Jannie van Zyl by die kantoor (053)531 1523 of sel 082 718 0918 of epos na mwjrkh@mweb.co.za indien u wil hê dat ek ’n praatjie by u moet kom lewer.

(Jannie van Zyl: NG Kerk Kinderhuis NK Ontwikkeling & bemarking)
Terug na inhoud



F. VBO - SHEPHERD WINTERWEEK 2010: “DIE IMPAK VAN DIE PLAASLIKE MISSIONÊRE GEMEENTE”

Kom geniet hierdie besondere geleentheid die week na Pinkster (24-26 Mei). Ons gebruik die Studentekerk by die UV se fasiliteite wat sentraal geleë is met genoeg parkering. 

Baie moeite is met verskeie rolspelers gedoen om dit so bekostigbaar moontlik te maak - daarom R275-00 vir die materiaal, etes, verversings ens ingesluit!!!
Groot sorg is aan die dag gelê om sprekers te nooi wat regtig vir ons kan help om as missionêre gemeentes die beste te funksioneer. Prof. Balia kom vir hierdie geleentheid spesiaal van Edinburgh in Scotland vir sy aanbieding. Sien ook Proff. Phil Robinson, Piet Meiring en Ernst Conradie. 

Dr Frans Hancke gaan ons help om te verstaan dat: “Ons gemeente God se plan is!” Dr Carel van der Merwe sal volledige inligting oor die Vennootskap van Gestuurde Gemeentes met ons deel.
Soos by al die geleenthede is die eggenotes en gemeentelede baie welkom. Vir die NG Kerk predikante is daar by hierdie Voortgesette Bedieningsontwikkelings-geleentheid 30 VBO punte ingesluit.
Indien moontlik bring u kollega van die NGKA, VGK, Buurgemeente en of -Kerk saam - ons kan help met verblyfreëlings.

Navrae per e-pos: shepherd@ufs.ac.za, bothagp@ufs.ac.za
Telefonies: 051 401 3803 (Laat asb. boodskap indien nie beskikbaar - ons bel terug).

U kan my ook te enige tyd by 083 440 4544 skakel.

(Dr. GP Botha – Direkteur Shepherd)
Terug na inhoud



G. VAKATURE NG MELMOTH – TERMYN KONTRAK POS: LERAAR
Gemeenteprofiel
Die NG Gemeente Melmoth is ’n plattelandse gemeente wat geleë is in die noorde van KwaZulu-Natal. Die gemeente bestaan uit plus minus 180 lidmate. Die gemeente plaas onder andere klem op gemeenskapsbetrokkenheid en samewerking met die plaaslike VGK.

Kandidate
Enige gelegitimeerde proponent, predikant of emeritus van die NG Kerk, wat bereid is om ’n 5 jaar kontrakbasis, in diens van die Here, saam met die kerkraad te werk is welkom om aansoek te doen.

Posbeskrywing
•
Artikel 9 en soos ooreengekom.

•
’n Passie vir God, Sy woord en Sy mense.

•
Bereid om hande te vat oor grense heen en diensbaar te wees.

•
Skrifgetroue prediking.

•
Gereelde huisbesoek.

Vergoeding
•
Billike vergoeding en byvoordele sal onderhandel word, en sal jaarliks hersien word.

Aansoeke
•
Moet vergesel word van ’n volledige CV (Nie langer as 4 A4 bladsye)

•
Kontak besonderhede van drie referente.

•
Kandidate moet beskikbaar wees vir ’n preekbeurt en onderhoud.

•
Aansoeke kan gerig word aan:

Per pos
Die Saakgelastigde   Posbus 42   Melmoth   3835
E-pos
petrobenpienaar@gmail.com
Faks
0865836385

Navrae

Nico Harris
0827734545

Petro Pienaar
0793057280 

Sluitingsdatum van aansoek: 10 Junie 2010
(Elbie – ePosduif)

Vriendelike groete

Mossie Mostert

Besoek ons webblad
Staak asb versending van Noord-Kaapland eNuus
/
Teken my asb in op Noord-Kaapland eNuus
Sinode in Noord-Kaapland
(
Posbus 1430

Kimberley

8300

(
Villiersstraat 15

Kimberley

8300

(
+27 (053) 832 9581/2

(
+27 (053) 832-8212

noordkaapsinode@xsinet.co.za[image: image1]
Jaargang 2, Uitgawe 17, 13 Mei 2010








Noord-Kaapland eNuus





Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder

